
Ang Tawag Sa Pag-ampo Sa Tulo Ka Mga Manolunda 
 

ADLAW 7 —  MGA MENSAHE SA TULO KA MGA MANOLUNDA, ANG SABADO, 
UG PAG-AMPO 
 
“Tugotan ko sila nga mosulod sa akong templo ug hatagan ko sila sa pasidungog nga labaw kay sa 
pasidungog nga madawat nila kon may mga anak sila. Dili gayod sila malimtan sa mga tawo hangtod sa 
hangtod. Panalanginan ko usab ang mga dili Israelinhon nga nagatugyan sa ilang kinabuhi kanako aron 
alagaran ako, higugmaon, ug simbahon, ug nagatuman sa akong mga ginapahimo sa Adlaw nga 
Igpapahulay ug nagatuman sa akong kasabotan. 7 Dad-on ko sila sa akong balaan nga bukid, ug lipayon ko 
sila didto sa akong balay nga alampoanan. Dawaton ko sa akong halaran ang ilang mga halad nga sinunog 
ug uban pang mga halad, kay ang akong balay tawgon nga balay nga alampoanan sa mga tawo sa tanang 
nasod” – IsaiaS 56:5-7 

Gibuhat Alang Sa Usa Ka Katuyoan 

Ang mga mensahe sa tulo ka mga manolunda maoy usa ka tarotot nga tawag sa pagsimba sa atong 
Magbubuhat. Wala kita nag-evolve. Kita dili usa ka sumbanon nga aksidente. Ang Dios naglalang kanato, ug 
ang kinabuhi maoy usa ka hamili nga gasa nga nagagikan kang Jesus. Ang apostol Juan nagkanayon,  “Ikaw 
ang among Ginoo ug Dios, takos ikaw nga modawat sa pagpasidungog, pagtahod, ug gahom. Kay gimugna 
mo ang tanang mga butang. Gibuhat mo sila sumala sa imong kabubut-on” (Pin. 4:11). Kini usa ka 
makapatandog sa panghunahuna ang pag-ila nga kita mitungha pinaagi sa kabubut-on sa Dios. Ang 
Sabado nagpahinumdum kanato nga kita gibuhat alang sa usa ka katuyoan. Kini magdala kanato balik sa 
atong puloy-anang tanaman didto sa Eden ug nagapahinumdum kanato sa usa ka mahigugmaong 
Magbubuhat nga nagatinguha lamang og maayo alang sa atong mga kinabuhi. Sa usa ka kalibutan sa pag-
antus, kasakit, ug sakit, ang Dios sa Linalang nagasaad nga “dili magabiya ni motalikod kanato” (Heb. 13:5). 
Kini nga katinuoran lamang kinahanglan mopaluhod kanato diha sa pagdayeg sa Dios tungod sa gasa sa 
kinabuhi ug sa pagtuki sa mga tino nga plano Niya alang sa atong mga kinabuhi. 

Ang Sabado—Usa ka Tawag sa Pag-ampo, Pagdayeg, ug Pagmantala 

Ang Sabado usab nagapahinumdum kanato sa gasa sa kaluwasan. Samtang kita nagapahulay sa Sabado, 
kita nagapahulay diha sa natapos nga buhat ni Cristo alang sa atong kaugalingon (Heb. 4:9,10). Ang Sabado 
dili usa ka pinikito nga panginahanglanon nga gihatag alang sa nasud sa Israel. Kini maoy usa ka puno-sa-
grasya nga adlaw alang sa tanang katawhan, nagahatud kanato sa pagsalig lamang ug hingpit kang Cristo 
alang sa atong pagtubos (Isa. 56:6,7). Gitapos ni Jesus ang semana sa Paglalang sa mga pulong, “Nahuman 
ug mugna sa Dios ang kalangitan, ang kalibotan, ug ang tanan nga anaa niini. 2 Nahuman niya kini sulod sa 
unom ka adlaw, ug mipahulay siya sa ikapito nga adlaw” (Gen 2:1-2). Siya usab natapos sa Iyang buhat didto 
sa krus sa mga pulong, “Natapos na.” Wala kitay labot sa mamugnaong buhat ni Cristo sa sinugdanan. 
Gisugdan Niya ang buhat, ug Siya nagtapos niini. Sa susamang kahimtang, wala kitay labot sa buhat ni 
Cristo sa pagtubos didto sa krus. Gisugdan Niya ang buhat sa kaluwasan, ug gitapos Niya kini. Ang Sabado 
nagapahinumdum kanato sa pagmaya diha sa Iyang gugma, pagpahulay diha sa Iyang pag-atiman, ug 
paghimaya diha kang Cristo nga nagbayad sa maong mahal nga kantidad alang sa atong kaluwasan. Ang 
Sabado maoy usa ka tawag sa pag-ampo, usa ka tawag sa pagdayeg, usa ka tawag sa pagmantala sa Iyang 
pagkamaayo. 

Ang Sabado usab nagapahinumdum kanato nga kita wala nag-inusara sa usa ka mamingaw nga kalibutan 
sa kasub-anan. Ang mga kaanyag sa kinaiyahan sa gihapon nagasulti sa atong Magbubuhat nga Dios atol 
niini nga pag-antus sa kalibutan. Ang Sabado nagatumbok kanato balik sa Paglalang, apan kini usab 
nagatumbok kanato sa unahan ngadto sa bag-ong mga langit ug sa bag-ong yuta, diin ang Dios molalang 
pag-usab niini nga kalibutan diha sa katahom sa Eden.  

Ang Sabado maoy usa ka adlaw sa pagpasalamat. Kita nagpasalamat nga ang Dios naglalang kanato ug 
adunay mga plano alang sa atong mga kinabuhi. Kita mapinasalamaton nga Siya nagtubos kanato ug 
nagbayad sa di-mabayran nga kantidad alang kanato. Kita mapinasalamaton nga Siya mobalik pag-usab 
alang kanato ug molalang og usa ka bag-ong langit ug usa ka bag-ong yuta. Pangitaon nato Siya uban ang 
mapinasalamatong kasingkasing samtang kita magaampo. 

Panahon sa Pag-ampo (30–45 Minutos) 

Pag-ampo sa Pulong sa Dios – Isaias 56:5-7 

“Tugotan ko sila nga mosulod sa akong templo ug hatagan ko sila sa pasidungog nga labaw kay sa 
pasidungog nga madawat nila kon may mga anak sila. Dili gayod sila malimtan sa mga tawo hangtod 
sa hangtod. Panalanginan ko usab ang mga dili Israelinhon nga nagatugyan sa ilang kinabuhi kanako 
aron alagaran ako, higugmaon, ug simbahon, ug nagatuman sa akong mga ginapahimo sa Adlaw nga 
Igpapahulay ug nagatuman sa akong kasabotan. Dad-on ko sila sa akong balaan nga bukid, ug lipayon 
ko sila didto sa akong balay nga alampoanan. Dawaton ko sa akong halaran ang ilang mga halad nga 
sinunog ug uban pang mga halad, kay ang akong balay tawgon nga balay nga alampoanan sa mga 
tawo sa tanang nasod.”  

“Bisan ngadto Kanila” 
Oh Dios, Ikaw naglalang kanamong tanan. Ginbut-an Nimo kami ngadto sa pagtungha ug nagtinguha 
og walay kataposang panag-uban kanamo. Oo, Ikaw naghandum alang sa kaluwasan sa tanang 
katawhan. Ang matag nasud ug tribo ug pundok sa katawhan. Kami nagadayeg Kanimo! Salamat sa 
senemana nga Sabado nga nagapahinumdum kanamo niini nga katinuoran. 
 
 “Bisan Kinsa Nga Nagapadayon sa Paglapas-lapas sa Sabado” 
Ginoo, sagad gayud kami naglapas-lapas sa Sabado o wala nagbalaan niini. Pasayloa intawon kami. 
Palihog tabangi kami sa pagbantay sa mga takna sa Igpapahulay ug sa pag-ila sa pinasahi ug 
pagpatuboy Kanimo atol sa Sabado. Ablihi ang among mga mata ug dalunggan sa paghibalo ug sa 
pagbuhat sa Imong kabubut-on matag adlaw, aron nga kami makasaulog ug makapamatuod sa 
Imong pagkamatud-anon sa tibuok semana panahon sa Sabado. 
 
“Ug Magatipig Sa Akong Pakigsaad” 
Jesus, salamat nga ang Sabado dili lamang usa ka timaan ug kahigayonan sa paghinumdum Kanimo 
ingon nga among Magbubuhat kondili usab usa ka timaan sa kaluwasan. Salamat nga kami 
makapahulay diha sa kasigurohan sa Imong pagkamatarung, kansa nagatabon ug nagapuno kanamo 
samtang kami magatipig sa Imong mga saad. Unta ang mga pagbantay sa Sabado mamahimong usa 
ka samin sa usa ka inadlaw nga kasinatian sa Imong pagkamatinud-anon kanamo.  

Dugang Nga Mga Hangyo Sa Pag-ampo 

Pasalamat ug Pagdayeg: Pasalamati ang mga tino nga panalangin ug himayaa ang Dios tungod sa 
Iyang kamaayo. 
Pagkompisal: Pagugol og pipila ka minutos alang sa pagsugid sa tago ug pasalamati ang Dios alang 
sa Iyang kapasyloan. 
Giya: Hangyoa ang Dios sa paghatag og kaalam alang sa mga hagit ug mga desisyon karon. 
Atong Iglesia: Iampo ang mga panginahanglan sa iglesia sa rehiyon ug sa tibuok kalibutan (basaha 
ang lahi nga papel nga may mga hangyo). 
Atong Mga Hangyo: Iampo ang mga panginahanglan karon sa mga sakop, panimalay, ug silingan sa 
iglesia. 
Pamati ug Responde: Paggahin og panahon sa pagpamati sa tigog sa Dios ug responde diha sa 
pagdayeg o awit. 

Mga Sugyot nga Awit 

 

SDA Hymnal:  Crowning Jewel of Creation (#385); Don’t Forget the Sabbath (#388); O Day of Rest and 
Gladness (#383); Wonderful Words of Life (#286); Jesus, Lover of My Soul (#490); Higher Ground (#625); 
How Sweet Are the Tidings (#442); Marching to Zion (#422) 


